
				Halaman ini belum diuji baca
Mandanga di kato itu, manjawab mandeh si Galang, “taadok
kapado rundiangan itu, dangakan bana dek kakak:
Di rimbo tidak bacapo
Tumbuah di lurah ulak pantai;
Dek kito tidak ka mangapo
Tingga di urang ka mamakai.
Kakak barundianglah jo si Galang, Kakak baretonglah jo inyo.
Taluak kulak kualo tanang
Juragan masuak muaronyo;
Buruak baiak janyo si Galang
Indak ambo duo bicaro.”
Lah dipaliang jadi rundiangan, diasak bakeh si Galang, bakato
amai si Umbuik, “Manolah Puti Galang Banyak, dangakan banalah
dek Anak,
Aso duo tali pijakkan
Jalo putuih baok baranang
Jalo nak rang Danguang-danguang;
Aso lai duo tidakkan
Kato putuih badan nak sanang
Jan lamo denai digantuang.”
Manjawab si Galang Banyak, “Oi Amai joden di amai, iyo pulo
nan di Amai, tapi saketek kato ambo, mintak tangguah ambo dahulu,
nan satahun duo tahun nangko, alun ambo ka bajunjuangan, alun
ambo ka basuami, alun taniat nak balaki, ambo ka marando sajo,
katokan baitu elok-elok, bakeh tuan Umbuik Mudo,” katonyo Puti
Galang Banyak.
Mandanga kato nan bak kian, tamanuang amai si Umbuik
Mudo, angan lalu paham tatumbuak, awak namuah urang anggan.
“Den nak dulang den nak dulang
Pucuak si jawi-jawi mudo;
32

